
AXC dövründə Ermənistanın  
Zəngəzur və Qarabağ iddiaları

1917-ci ilin oktyabrında baş vermiş qanlı bolşevik çevrilişi  
ilə 3 əsrlik Rusiya imperiyasının süquta uğradıldıqdan sonra  
onun milli ucqarlarında, o cümlədən Cənubi Qafqazda  yaranmış 
dövlətlər arasında  ən böyük ziddiyyət sərhədlərin qarşılıqlı 
tanınmaması zəminində yaranmışdı.  Bunun əsas səbəbi yeni 
siyasi sərhədlərin  son 1 əsrdə regionda formalaşmış   etnik 
və  təsərrüfat xüsusiyyətlərinin  nəzərə alınmaması idi. Bundan 
başqa, yeni cümhuriyyətlərin  siyasi təşəkkülü, onların ərazilərinin  
təsbiti prosesi müxtəlif vaxtlarda Cənubi Qafqaz  bölgəsi ətrafında 
yaranmış beynəlxalq konyuktura, böyük dövlətlərin  münaqişə 
tərəflərinə  təsir  və  proseslərə  müdaxilə etmək imkanlarından 
asılı olmuşdu. 

AMEA Tarix İnstitutunun  
Azərbaycanın sovet dövrü 
tarixi şöbəsinin müdiri, tarix 
üzrə fəlsəfə doktoru, dosent 
İlqar Niftəliyev qəzetimizə 
növbəti müsahibəsində tarixi 
türk torpaqları olmuş Qərbi 
Azərbaycanda  Ermənistan 
adlı oyuncaq dövlətin yaradıl-
ması ilə nəticələnmiş həmin 
zorakı və faciəli proseslərə ay-
dınlıq gətirərək bildirdi:

–1918-ci il may–oktyabr  
aylarında bu aparıcı prosesi 
bölgədə bərqərar olmuş  türk–
alman hegemonluğu müəyyən 
edirdi.  Təsadüfi deyil ki, Cənubi 
Qafqaz respublikalarının ilkin 
sərhədlərini məhz 1918-ci ilin 
iyun ayının 4-də  Batumda Os-
manlı komandanlığının   hər 3  
dövlətin nümayəndələri  ilə ay-
rılıqda  imzaladığı müqavilələr  
müəyyənləşdirmişdi. Lakin 
həmin müqavilələr daha çox 
Cənubi Qafqaz respublikalarının  
Türkiyə ilə sərhədlərini  təsbit 
etmişdi. Respublikalar arasın-
da isə qarşılıqlı sərhədlərin 
müəyyən olunmasında tərəflərin 
hər biri öz prinsiplərindən çıxış 
etmişdi. 

Azərbaycan  tərəfi sərhədlərin 
çəkilməsi məsələsində tarixi-et-
nik  prinsipdən çıxış etdiyi halda, 
Ermənistan “ermənilər yaşadı-
ğı ərazilər  erməni torpağıdır” 
məntiqinə üstünlük verirdi. Daş-
nak Ermənistanı bu prinsipi hətta 
erməni əhalisinin sayca azlıq 
təşkil etdiyi və artıq Azərbaycan 
Xalq Cümhuriyyətinin 
nəzarətində olan  bölgələrə   də  
tətbiq   etməyə  çalışırdı.

Ermənistan ilə Azərbaycan 
arasında qarşılıqlı sərhədlərin 
tanınması yolunda  ilkin  addım 
kimi  Batumda əldə olunmuş şifa-

hi razılaşmaya əsasən, İrəvanın 
Ermənistana güzəşt edilməsi  
əvəzində, sonuncunun Yeliza-
vetpol quberniyasının dağlıq 
hissəsinə olan iddialarından əl 
çəkməsini  hesab etmək olar. La-
kin artıq konfrans bitdikdən son-
ra Ermənistan tərəfi burada əldə 
olunmuş razılaşmaların kifayət 
etmədiyini, onların  Cənubi Qaf-
qazın 3 müstəqil dövləti üçün 
deyil, Zaqafqaziya federasiyası 
üçün nəzərdə   tutulduğunu bil-
dirmişdi. 

1918-ci il iyulun 8-də İstan-
bul konfransında Ermənistan 
nümayəndə heyətinin rəhbəri 
A.Aqaronyan xarici işlər nazi-
ri A.Ohancanyana göndərdiyi 
teleqramda qeyd etmişdi 
ki, artıq Ermənistanın mini-
mum sərhədlərinə  Qarabağ, 
Zəngəzur, Sürməli, Dərələyəz, 
Naxçıvan, Şərur əraziləri daxil 
edilməlidir. Sonrakı hadisələr 
göstərdi ki, əslində, bu teleqram-
da öz əksini tapmış fikirlər 1918–
1920-ci illərdə  Ermənistanın 

Azərbaycana qarşı irəli sürdü-
yü ərazi iddiaları üçün bir növ 
təlimat rolunu oynamışdı.

1918–1920-ci illərdə 
Ermənistan ilə Azərbaycan ara-
sında ən çox mübahisəyə  səbəb 
olan bölgələr arasında  Qarabağ 
və Zəngəzur xüsusi yer tutur-
du. Hələ İstanbul konfransına 
hazırlıq dövründə  Azərbaycan 
nümayəndə heyətinin rəhbəri 
M.Rəsulzadənin 1918-ci il av-
qustun 4-də xarici işlər nazi-

ri M.Hacınskiyə  göndərdiyi  
teleqramda  bildirilirdi ki, 
Ermənistan nümayəndələri  Os-
manlı hökumətinə göndərdikləri   
xəritələrlə, statistik məlumatlarla  
zəngin olan çoxsaylı   layihələrdə  
həmin  ərazilərin əhalisinin 70 fa-
izinin ermənilər olduğunu subut  
etməyə çalışırlar. 

Bu dövrdə Ermənistan Qa-
rabağ və Zəngəzur uğrun-
da fəal diplomatik səylərini  
həmin bölgələr  ətrafında öz 
hərbi hissələrinin, o cümlədən 
xəyanətkar Osmanlı paşası 
Andranikın quldur dəstələrinin  
cəmləşməsi  və bu ərazilərdə 
1918-ci ilin yay–payız aylarında 
müsəlman əhalisinə qarşı apar-
dığı etnik təmizləmə siyasəti ilə  
tamamlayırdı. 

–Daşnak hakimiyyətinin 
Qərbi Azərbaycanı əhatə 
edən İrəvan quberniya-
sı ilə kifayətlənməyərək 
Azərbaycanın içəri vilayətləri 
olan Qarabağ və Zəngəzura 

qarşı iddia irəli sürməsi nəyə 
əsaslanırdı və necə ortaya atıl-
mışdı?  

–Müstəqilliyini elan et-
miş  Azərbaycan hökuməti ilk 
dövrlərdə kifayət qədər hərbi 
qüvvəyə malik olmadığından və  
yalnız  mərkəzdə  öz  dövlətçiliyini  
möhkəmləndirməyə  imkan tap-
dığından, ölkənin  bir sıra re-
gionları ilə hərtərəfli  əlaqələr  
saxlamaq imkanından məhrum 
idi. Bunun nəticəsində  Qara-
bağ və Zəngəzur bögələrində 
yaşayan erməni əhalisi  ara-
sında   separatçılıq meyilləri 
Ermənistan təbliğatının 
qüvvətlənməsi nəticəsində daha 
məqsədəuyğun xarakter almışdı. 
Onlar təcrid olunmaq və özlərinin 
xüsusi inzibati vahidlərini yarat-
maq istiqamətində fəal işə baş-
lamışdılar.  

1918-ci il iyulun 22-də çağı-
rılmış Qarabağ ermənilərinin I 
qurultayı bölgənin ermənilər ya-
şayan dağlıq hissəsini müstəqil 
siyasi-inzibati vahid elan etmiş 
və öz hökumətlərinin yaradıl-
masını bəyan etmişdilər. İkinci 
qurultaydan etibarən (1918-ci 
il 15 sentyabr) erməni separat-
çılarının yaratdıqları hökumət 
“Erməni Milli Şurası” adlandırıl-
mışdı.

1918-ci ilin sonlarında 
“Dördlər ittifaqının” dünya 
müharibəsində  məğlubiyyəti ilə 
regionda,  təqribən, ilyarım da-
vam etmiş Antanta hegemon-
luğu dövrü başlamışdı. Onun 
bölgədə əsas təmsilçisi rolunda 
çıxış edən ingilis  komandanlı-
ğı Ermənistan ilə Azərbaycan 
arasında Qarabağ və Zəngəzur 
ətrafında gedən ərazi 
münaqişəsinin  həlli yolunda 
1919-cu ilin yanvarında   ilk kon-
kret addım ataraq, bu bölgələrin  
Azərbaycanın tərkibində qalmaq 
şərti  ilə, xüsusi siyasi-inzibati 
vahidə – general-qubernatorlu-
ğa ayırmış və  doktor Xosrov bəy 
Sultanovu onun rəhbəri təyin et-
mişdir. 

Əslində,  bununla çar Rusiya-
sı işğalı dövründə onun tərkibində 
olan və müxtəlif inzibati bölgülər 
nəticəsində tarixi inzibati-siya-
si mənasını itirmiş “Qarabağ” 
anlayışı AXC dövründə əvvəlki 
mənasını yenidən özünə qay-

tarmışdı. İngilis komandanlığının 
bölgənin məhz Azərbaycanın 
hüdudları çərçivəsində gene-
ral-qubernatorluğa  ayrılması, 
onun kimə mənsub  olmasından  
daha çox  bu dövrdə ingilis qo-
şunlarının məhz Azərbaycanda 
yerləşdirilməsi, bu  isə  bölgəyə 
nəzarətin daha effektiv olacağı 
fikrindən irəli  gəlirdi. 

Qarabağ general-quber-
natorluğunun yaradılması və 
Xosrov bəy Sultanovun onun 
başçısı təyin olunması yerli 
erməni separatçılarını və onlara 
dəstək verən Ararat Respub-
likası hökumətini xeyli təşvişə 
salmış, etirazlarına səbəb olmuş 
və daşnakların fəallıqlarını ar-
tırmışdı. Ermənistan hökuməti 
özünün 1919-cu il 21 yanvar 
tarixli iclasında Qarabağın və 
Zəngəzurun ermənilər yaşayan   
dağlıq hissəsini ölkənin ayrıl-
maz hissəsi elan etmiş və həmin 
ərazilərdə  müvəqqəti  olaraq 
ali hakimiyyəti oyuncaq Erməni 
Milli Şurasına tapşırmışdı. 
Ermənistan hökuməti bölgədə 
vəziyyətə nəzarət etmək üçün 
hətta ali komissar vəzifəsi təsis 
etmiş və bu posta Arsen Şax-
mazyanı təyin etmişdi. 

1919-cu il aprelin 3-də in-
gilis qoşunlarının Şuşadakı 
nümayəndəsi polkovnik Şatel-
vort xüsusi əmri ilə Azərbaycan 
hökuməti tərəfindən yaradılmış 
Qarabağ general-qubernator-
luğunun bölgədə ali hakimiyyət 
orqanı olduğunu təsdiq etmiş və 
onun əmrlərinin bütün əhali üçün 
məcburi olduğunu bildirmişdir. 
Burada xüsusi ilə vurğulanırdı 

ki, general-qubernator Sultano-
vun qanuni fəaliyyəti bölgədə 
yerləşən ingilis komandanlığı 
tərəfindən tam dəstəklənəcək. 

–Şübhəsiz erməni millət-
çiləri bu mövqe ilə razılaşma-
mışdılar.

–Bəli, ingilis komandanlığı-
nın bu qətiyyətli mövqeyi erməni 
separatçıları üçün gözlənilməz 
olmuşdu. Ermənistanın Qara-
bağı və Zəngəzuru etnik prin-
sip əsasında bölərək, bu yolla 
ermənilər yaşayan  əraziləri  
Azərbaycandan ayıraraq, burada  
müvəqqəti erməni idarəçiliyinin 
yaradılması, bölgədə yerləşən 
ingilis qoşunlarından ayırıcı 
qüvvə kimi istifadə edilməsi plan-
larının iflasa uğramasına  bax-
mayaraq, ingilis komandanlığı 
bölgələrin gələcək mənsubiyyəti  
məsələsində Ermənistanın 
mövqeyindən çıxış edərək, bu-
nun Paris konfransında həllinə 
tərəfdar idi. 

    Bunlarla  yanaşı,  Qarabağ və 
Zəngəzur məsələsi 1919-cu ildə  
Azərbaycanın və Ermənistanın  
iştirakı ilə cağırılmış bir neçə 
konfransda əsas müzakirə 
mövzusu olmuşdu. Bu dövrdə 
Azərbaycan rəsmiləri verdikləri 
bəyanatlarda Ermənistan ilə 
sərhəd münaqişəsinin birdəfəlik 
həll olunmasında maraqlı olduq-
larını  bildirmişdilər. 1919-cu ilin 
dekabrın 14-dən 21-dək Bakıda 
keçirilmiş növbəti sülh konfran-
sı zamanı Azərbaycan tərəfinin 
sərhəd münaqişələrin həlli üçün 
Cənubi Qafqaz respublikaları-
nın konfederasiyasının yaradıl-
ması təklifinə Ermənistan etiraz 

edərək,  demarkasiya xətti haq-
qında ilkin sazişin bağlanmasını 
üstün tutmuşdu.

Əslində, Ermənistanın  
məsələnin həllindən  boyun 
qaçırması  Parisdə davam  
edən danışıqlarla sıx bağlı 
idi. Ermənistan ümid edirdi ki, 
onun nümayəndələrinin böyük 
dövlətlər qarşısında irəli sürdü-
yü memorandumda öz əksini 
tapmış, Qarabağ və Zəngəzur 
daxil olmaqla,  Azərbaycana, 
Türkiyəyə və Gürcüstana qarşı 
maksimum ərazi iddiaları tezliklə 
öz müsbət həllini tapacaq. 

Lakin sonrakı hadisələr, 
yəni böyük dövlətlərin yeni ya-
ranmış Cənubi Qafqaz res-
publikaları arasında olan ərazi 
ixtilaflarının  aradan qaldırılma-
sına   dair   müəyyən vahid xətt 
seçə  bilməməsi, digər tərəfdən 
isə gündən-günə  şimaldan art-
maqda olan Sovet Rusiyasının 
hərbi təzyiqi  regionu yeni geo-
siyasi hüdudlara parçalanmaq 
təhlükəsi qarşısında qoymuşdu. 
1920-ci ilin aprelində  Şimali 
Azərbaycanın sovetləşməsi An-
tantanın Cənubi Qafqazda hege-
monluğuna son qoymuşdu. 

Bundan sonra Ermənistan – 
Azərbaycan  ərazi  münaqişəsində 
aparıcı subyektə bolşevik Ru-
siyası çevrilmişdi. Bu proses 
isə Qərbi Zəngəzurun itirilməsi, 
Qarabağın dağlıq hissəsində, 
Azərbaycanın tərkibində saxla-
nılsa da, heç bir əsas olmadan 
erməni muxtariyyəti yaradılması 
ilə nəticələnmişdi.

Hazırladı:  
Tahir RÜSTƏMLİ, 

 “Xalq qəzeti”

Dərələyəzin aşıq mühitinin söz-söhbəti deyilməklə-yazılmaqla 
qurtaran deyil. Ustad Aşıq Cəlillə bağlı kiçik bir fakt, hadisə də 
Sallıda və ətraf  yerlərdə Qərbi Azərbaycandan sonuncu qovdu-

qaçdıya qədər dildə-ağızda dolaşaraq yazılmamış bir dastana 
çevrilmişdi. Onun müşayiətçiləri, yetirmələri, Göyçəli Aşıq Ələsgərlə 
davamlı get-gəlləri və kədərli aqibəti Dərələyəzin çal-çağırlı ozan 
dünyasının unudulmaz səhifələri kimi hələ də yaddaşlarda yaşayır. 
Biz də yazırıq ki, bu ibrətli olmuşlar sənət tariximizə həkk olunsun. 
Onu da xatırladaq ki, Aşıq Cəlilin 150 illiyi 2018-ci ildə AMEA-da 
təntənə və sayğı ilə qeyd edilmişdi. 

Aşıq Cəlilin bacısı nəvəsi 
Aşıq Mirzalının dediyinə görə, 
ustad el sənətkarının iki balaban-
çısı olub. Cəlil aşıqlığa başlayan 
gündən uzun illər Həso (yəqin ki, 
Həsən) adlı balabançı ilə gəzib. 
O rəhmətə gedəndən sonra 
Keçəl Aydın adında balabançı ilə 
toy-düyünə gedərmiş. Qızı Miya-
na yesir aparılandan sonra Aşıq 
Cəlil daha toy-düyünə getməyib, 
sazı yerə qoyandan sonra isə 
onların yolları ayrılıb.  

Görüşəndə Aşıq Mirzalı onu 
da demişdi ki, Keçəl Aydın Bərdə 
rayonunda yaşaşyır, lakin kəndin 
adını xatırlaya bilmədi. Bərdənin 
İmirli kəndində yaşayan Əli əmim 
dəllək olduğundan çox adam ta-
nıyırdı, Bərdənin elə bir kəndi 
olmayıb ki, orada məclislərə ça-
ğırılmasın. Bununla bağlı əmimə 
müraciət edəndə, hə, tanıyıram 
dedi, Gərənə kəndində yaşa-
yır. Bir gün sonra əmimlə get-
dik Gərənəyə, evini soraqladıq, 
dedilər bir neçə il əvvəl rəhmətə 
gedib. 

Aşıq Cəlil həm də bir neçə is-
tedadlı şəyird yetirib. Aşığın oğlu 
Bəhmən, Sallı kəndindən Aşıq 
Qulu, Aşıq Bəhmən Mustafayev, 
Hors kəndindən Aşıq Qəhrəman, 
Millidərədən Aşıq Abbasqulu, 
Qaraxaçdan Aşıq Heydər (Aşıq 
Əşrəfin dediyinə görə “Heydəri” 
aşıq havasını şəyirdi Aşıq 
Heydərə həsr edib), Zincirlidən 
Aşıq Dədəkişi Cəlilin şagirdləri 
olublar. Bildiyimiz bunlardır və 
təbii ki, başqa adlar da var.    

Yeri düşmüşkən onu da 
deyək ki, Hors kəndində Aşıq 
Qəhrəman, oğlu Aşıq Paşa və 

Aşıq Qəhrəmanın nəvəsi Aşıq 
Sultan da Dərələyəzdə tanınan 
aşıqlardan olublar. Horsda Aşıq 
Kərəm adında bir el sənətkarı və 
Şair Bayram adlı şeir-sənət vur-
ğunu da yaşayıb. O vaxtlar aşıq 
Cəlil şəyirdi ilə “aşıqlar kursu”nu 
başa vurduqdan sonra onu da 
götürüb dostu, ustadlar usta-
dı Ələsgərin yanına gedərmiş. 
Ələsgər də cavan aşığı çək-
çevirə salar, onunla deyişər, sı-
naq imtahanından uğurla şıxan 
cavanlara “aşıq” adı verərmiş. 

Aşıq Cəlilin “Qəhrəmanı” 
havacatının yaranması da ma-
raqlı tarixçə ilə bağlıdır. Hors 
kəndindən olan Qəhrəman bir 
neçə il idi ki, Aşıq Cəlilə qulluq 
eləyirdi. Vədə tamam olanda 
Qəhrəmanı da götürüb Göyçəyə 
üz tutur. Ağkilsəyə xəbər yayı-
lır ki, Cəlil gəlib. Yavaş-yavaş 
camaat da yığılır. Əvvəl us-
tadlar çalıb-çağırır. Aşıq Cəlil 
bu məclisə gələnlərə sazda 
“əleyküməssalam” eləyirmiş, 
yəni “xoş gəldin” deyirmiş. 
Ələsgər bu yerdə gəlib Cəlilin 
barmaqlarından öpür, ağlayır:

– Oğul,– deyir, hayıf o bar-
maqlara ki, torpağa gedəcək.

Cəlil qayıdır ki:
– Ustad, o sözləri deyən, 

dastan bağlayan ustad torpağa 
getməyəcəkmi?

Ələsgər burada Cəlili qucaq-
layır:

–İndiyə kimi dostuyduq, bu 
gündən olduq qardaş.

Ümumiyyətlə, Ələsgər 
kövrək adam imiş. Kiminsə 
onun ürəyincə çalmağını, oxu-
mağını eşidəndə özünü saxlaya 

bilməz, ağlayarmış. O, qardaşı 
oğlu Növrəs İmanın çalğısını 
eşidəndə də ağlayarmış...

Cəlil meydanı Aşıq 
Qəhramana verir. Qəhrəman us-
taddan 3 dəfə üzr istəyib “Məclis 
divanisi” çalır. Sonra “Osmanlı 
divanisi”, ardınca da zil hava-
lara keçir: “Misri”, “Keşişoğlu”, 

“Koroğlu”. Ələsgər bir çalanda 
Qəhrəman iki çalır. Görür ki, 
yox, elə bu, aşıqdı ki, aşıq. Yaxı-
na gedib Qəhrəmanın üzündən 
öpür. Bu da imtahandan “əla” al-
maq demək idi.

Aşıq Cəlil məclisə girir. Yenə 
də təzə bir hava çalır. Camaat da  
elə bayaqdan gözləyirdi ki, Cəlil 
təzə nəsə çalmalıdır. Ələsgər də 
fikir verib görür ki, təzə havadır. 
Havanın adını soruşur.

Cəlil cavab verir ki:
–Ustad, havanı elə buradaca 

xamınnan çaldım.
Ələsgərin gözləri yaşarır:
–Oğul, söz xiridarı bizdə, ha-

vacat xiridarı sizdə. Qoy bu ha-
vacat da sənin bacarıqlı şəyirdin 
Qəhrəmana ad olsun. 

Burada bir maraqlı  faktı 
da demək lazımdır ki, Aşıq 

Ələsgəriin oğlu Bəşirin toyunu 
Aşıq Cəlil edib. Bunu da Aşıq 
Mirzalı çatdırıb. 

Bu yerdə tədqiqatçı alim, 
dostum Əli Şamilin adını 
çəkməmək ədalətsizlik olardı. 
Bir-birimizdən xəbərsiz – o da, 
mən də, təxminən, eyni vaxt-
da Aşıq Cəlilin sorağına düş-

müşük. Hər ikimiz Aşıq Cəlilin 
dəfn olunduğu Naxçıvanın 
Məmmədrzabəy Dizəsi kəndinə 
getmişik –  o, Naxçıvandan, mən 
Bakıdan. Mənə məşhur aşığın 
qəbrini tapmaq qismət olmadı, 
amma qabaqca buraya gələn 
Əli Şamil kənd ağsaqqalları ilə 
qəriblər məzarlığında qəbrin ye-
rini müəyyənləşdirib. Aşıq Cəlilin 
qəbrində baş daşı yerinə dəmir 
parçası olub. 

Mən həmin qəbiristanlığa 
gedəndə kənd ağsaqqallarını 
yığdıq qəbiristanlığa, dəmir par-
çası çıxarılmışdı deyə qəbrin 
yerini müəyyənləşdirmək müm-
kün olmadı. Mənə dedilər ki, 
hansısa insafsız kənd rəhbəri 
qəbiristanlığın bir tərəfini ev 
tikmək üçün yerli camaata ve-
rib. O ərazidə torpaq alan kənd 

 sakini aşığın baş daşı yerinə 
qoyulan dəmir parçasını çıxarıb 
atıb və beləliklə, qəbir itib. Ağ-
saqqallar dedi ki, qəbir bax bu 
hasarın altında olmalıdır. Onlar 
Aşıq Cəlilin adını da unutmuşdu-
lar. Eləcə aşıq deyirdilər. 

İllər sonra fəlsəfə doktoru Na-
zir Əhmədli Aşıq Cəlilin sorağı ilə 

Naxçıavna səfər etdikdən sonra 
“Facebook” sosial şəbəkəsində 
yazmışdı: “Üzə çıxardığım do-
ğum tarixi (1868) qəbul edilmiş 
Dərələyəzli Aşıq Cəlillə bağlı 
əlavə məlumatlar toplamaq üçün 
getdiyim Naxçıvandan bu gecə 
qayıtmışam. Vəziyyət ürəkaçan 
deyil. Nəslindən yaşayan 
hələ heç kimi müəyyənləşdirə 
bilməmişəm, hamısı faciəli 
şəkildə ölüb. Kiçik oğlu Aşıq 
Bəhməni 1942-ci ildə cəbhəyə 
aparıblar və 1944-cü ildə qara 
kağızı gəlib. Uşağı olmayıb.

Aşıq Cəlilin faciəsi bununla 
da bitmir, qəbri yerləşən ərazini 
bir kənd sakini zəbt edib, qəbrin 
üstündə baş daşı olmayıb, 
amma yerini mənə göstərdilər. 
Qəriblər qəbiristanlığında bas-
dırılıbmış. İndi onun qəbrinin 

bərpa edilməsi, üstündə heç 
olmasa baş daşının qoyulması 
uğrunda mübarizə aparacağam.
Vətənpərvər ziyalılarımızı bu 
təşəbbüsü dəstəkləməyə dəvət 
edirəm”.

Nazir Əhmədlinin “Filolo-
giya məsələləri” (N2, 2018. 
s.309–323) jurnalında çap etdir-

diyi “Dərələyəzli Aşıq Cəlilin soy-
kökü” sərlövhəli məqaləsi Aşıq 
Cəlilin həyat və yaradıcılığının 
öyrənilməsi baxımından diqqət 
çəkir. Alimin tədqiqatlarından 
məlum olur ki, şair Təhməz və 
qardaşı Qulaməli mənim ulu ba-
balarımdır. Nədən ki, Qulaməlinin 
adını mənə veriblər. Mənim 1 
yaşına qədər adım Qulaməli 
olub. Təxminən, 1 yaşında 
mən möhkəm xəstələnmişəm, 
Qəndab nənəm əhd eləyib ki, 
uşaq ölməsin, adını dəyişərik. 

Belə bir inam olub ki, ad uşa-
ğa düşməyəndə onu dəyişmək 
lazımdır. Bunu o məqsədlə 
edirmişlər ki, guya, bu uşaq öldü, 
Allah başqasını verdi və təbii ki, 
adı da başqa olmalıdır. Mən də 
sağalmışam deyə adımı dəyişib 
ona oxşayan digər ad qoyublar 

– Qulu. Bununla belə kəndimizin 
ağsaqqalları Usub baba, Ey-
las kişi elə rəhmətə gedənəcən 
məni Qulaməli deyə çağırırdılar.

Aşıq Cəlilin qardaşları 
Məhəmməd, Cabbar, Mahmud, 
bacısının adı isə Əsli olub. 
Məhəmməd, Cabbar və Mah-
mud Sallıda rəhmətə gedib. 

Aşıq Cəlilin oğlanları – Xəlil, 
Aşıq Bəhmən, Bəhram; qızla-
rı –  Miyana və Şəkər olublar. 
Şəkər Horsdan Əziz adlı oğlana 
ərə gedib. Uşaqları – Vəzir və 
Miyana olublar, göründüyü kimi, 
böyük bacısının adını qızına qo-
yub. 

Xəlil Sallıda rəhmətə gedib. 
Aşıq Bəhmən Kültəpə kəndində 
evlənib, Kəblə Orucun qızını alıb, 
II Dünya müharibəsindən qayıt-
mayıb. Bəhram isə Kültəpədə 
ölüb.

Aşıq Cəlil iki dəfə evlənib, 
Uşaqlar birinci xanımı Qızxa-
nımdan olub. Qızxanım cavan 
rəhmətə gedib, öləndə Cəlilin 
kiçik qızı Şəkər körpə olub. 
Cəlil ikinci dəfə Hors kəndindən 
Müşkənbər adlı qadınla evlənib,  
uşaqları ikinci qadın böyüdüb. 

Aşıq Cəlilin o biri havalarının 
yaranma tarixçəsi hələlik məlum 
deyil. “Qaytarma” qəmli havası-
nı isə 1917-ci ildə çalıb. Həmin 
ilin yayında Dərələyəzin sakit 
həyatına acılar, ağrılar qədəm 
qoyub. Camaat hər günü bəd 
xəbərlə qarşılayıb, acı kədərlə 
yola salıb. Cəlilin böyük oğlu 
Xəlilin bəd xəbəri isə bütün 
kəndin cızdağını çıxardıb. Arva-
dı Qızxanımın ölümündən sonra 
onsuz da özünə gəlməyən Cəlilin 
sinəsinə oğul dağı da çəkilib. 

Qulu KƏNGƏRLİ,  
Azərbaycan Jurnalistlər 

